
la esta bivyendo de provedad i aze shukyur al shem
yitbarah por el estado tuyo. 1 syendo todas las rikezas
son del Dyo dadas. I tu tambyen roga al Si' de el mundo
ke 1 ati tambyen te de aparte lo ke dezea tu alma:
(Haraganud ) La haraganud tambyen es manya
muy negra. Es kavza ke al patron non lo desha azer ben
adam , de-haynu ke non seva al meldar. I si se ira,
non pena en la liisyon ke le dyo el maestro si non ke kon
uno 1 kon otro vas avlando lakirdis i djuguando
djuguegos. Ikuando oyes ke ay algun paseo i seyran vas
akorrido detras de estas kozas i deshas lo mas
enportante ke es meldar i eskrivir atras. Ke verguensa i
ke rejisto. Un tyenpo tan ermozo, presyado i estimado.
Tyenpo de enbezar todo lo ke tu keres lo pyedresilo
dezazes para ganar muezes vazias. Ah, ke pekado ke
tu propyo te travaras la oreja te modreras tus dedos en
dizyendo de ti para ti: "Vah, vah, ke pekado mi tyenpo
tan presyado lo echi en vanedades, non bushki a
enbezar algo de provecho por pueder mantener”. De
agora pensalo ke muy presto te vas arepintir i
arrejistarte. Mi kerido ijiko, si keres eskapar ati de esta
manya preta de haraganud, lo primero es ke en koza ke
provecho non te sale non metas tu mano otro ke
bushkar a enbezarte todo modo de

sensya ke te vyene a la mano. I non pensar en dingun
modo de koza ke non tyenes provecho. I despues veras
la dulsor de la vida ke pasas:

(Falsedad) La falsedad tambyen es una koza muy
negra. Komo atu padre o atu madre los enganyas kon
avlas mahsus para non meldar ni eskrivir i para ir en
kaminos de tu guste syerto ke es negra manya i eskura, I
despues le sale 1a mintira en medyo i se aze rezil
delantre de sus amigos i alkavo el danyo es para el i non
para otros. Syendo akeas oras ke los enganyo i non peno
en su liisyon keda mas atras de sus konpanyeros. Ke por
esto kale ke te aleshes de esto i bushkes syempre a
kaminar en kaminos derechos:

(Dalkaukluk) 1 esto tambyen para kreatura ke le
kuadra el meoyo syerto ke entyende komo es koza muy
negra. De-haynu para azer riir a otros te vistes modos
de vistidos i azes dalkaukiluk . 1vas avlando byervos feos
de verguensa i vas demandando kozas de uno i de otro. I
en kozas ke te tyenes de verguensar no te arrejistas estas
kozas no yakishean para el ben adam indimas para
ken tyene meoyo, i ke lo ve se le rie a 1a kara. I detras
avla a savor de su paladar. Isi has ve-shalom le sale el
nam por el mundo ke tyene este modo de manya no le
keda ihtibar kon dinguno. Ni

lo keren byen a una kreatura de este modo. Por esto
kale ke te enbezes kozas a ke tengas onor kon la djente i
alesharte de esta manya i azer dikkat de no azerlas.

I kon esto seras kerido de toda la djente:

(Avila fea) Syerto ke al meoyoialaleyes
menester ke te guadres de estas kozas. De-haynu a uno
de tus yaranes o a algunos otros muchachikos de ir
avlandoles o mentandoles los padres i las madres.
Negra koza i pekado komo esto no ay de avlar este
modo de avlas feas i de azer kyifur a otros. Ilo mijor de
todo es ke no te vayas peleandote kon uno i kon otro en
vazio. Ien tu ida i vinida por la kaye non vayas
echando pyedras ni menos takilearte kon uno i kon
otro. Kuanto mas kon alguna mujer, ke no yakishea
afillu mirarla en la kara. Syerto ke ya entyendes ke
estas kozas son de muncha verguensa para €l ben adam
indimas para una kriatura ke aspera a kovrar onor. I
kuanto te alavan la djente kuando non kaminas en
kaminos tuguertos.

(Rovo ) 1estotambyen ala ley i1 al meoyo es una
manya muy negra. I el Dyo ke no trayga a ke se alishee
el ben adam en esto. I su kavo es muy negro bar
minnan. 1ken aze koradjo a esto, el kavo de su djuzgo
es o ala pre(j)djona o al remo o lo matan

bar minnan. O lo deshan churudear en prezyones
fuertes 1 no ay ken se apiade de una persona de este
modo. I savras ke la kulpa del ken rova si keres saver
komo es tan negra, ke si afillu no lo djuzgaran kon ley i
lo djuzgaran kon meoyo es mas fuerte su pena. Syendo
ke el terbie ke lo azen es mas negro ke si lo djuzgaran
kon ley. Syendo ansi si afillu es una koza chika ke no
vale una para, basta ke no es tuya sin darle avizo al
patron lo tomas i lo vendes a otros o lo enprezentas,
seras aborresido de la djente 1 de tus paryentes i de todo
el mundo. I si azes aroves de todo lo ke dishimos ke
kaminas kon kavod i neemanut syerto ke seras kerido i
alavado de el Dyo i de la djente:

(Flo(f)shedad de boka) Kere dizir ke ves alguno
eskondido o ke oyes algun sekreto. Ien el punto lo
deskuvres a otros, "ansii ansi vide en fulano, o sinti de
fulaniko”. Ilo das a entender a otro. I syendo esta(k)
manya es muy negra, te digo de alesharte porke te kome
la onor 1 mas non te deskuvren dingun sekreto. I si dos
personas estan avlando kuando tu entras kortan el
lakirdi , porke non te tyenen por neeman . I siguro el
danyo es para ti:

(La ravya) Kere dizir ke te aravyas kon todos por
koza de nada. Ke sepas ke dita manya tanto ala

ley komo a la onor non pertenese tenerla en dinguna
ora i si anke el ke te vyene kontra sea chiko o sea prove
mas ke ti, kon todo non es onor ke te aravyes o
zefklenearte de el. Mi kerido ermano, aleshate de esta
manya i seras kerido de el Dyo i de la djente:

(Mal kerensya ) Kere dizir vengarte i guadrar
ini[m]istad ala djente, esto tambyen es una de las negras
manyas. Ke si alguno avlo algo de mal por ti o ke te izo
algun danyo, non te lo olvidas i kuando te vyene fursat
ala mano bushkas de tomar el intikam del ken te izo
esto. O ke non azyendote dingun mal, tu bushkas de
azerle danyos o le bozdeas sus provechos. Sin tener
dinguna kulpa otro ke ansi te avlaron mal por el. Tanto
al meoyo komo ala ley son kozas ke non yakishean al
ben adam de tenerlas. Ite azen yamar mal ombre. Mi
€rmano, de estas kozas aleshate i en lugar de azer danyo

bushkar de ir azyendo provecho al ken te vyene de la
mano:

(Pagamyento de prometas) Esta manya es una de
las alavadas tanto para el Dyo komo para la djente. Ies
koza ke aprometites para azerlo, mirar una ora antes a
pagar lo ke aprometites por ke ansi es el menester i el
dover. Itambyen no olvidarse el ben adam de sus
amigos i sus

paryentes i syempre azer kayret de azerles plazer asta
ande les alkansa la mano. Iken es patron de estas
buenas manyas de pagar sus prometas i de amar a sus
paryentes i a sus amigos es kerido de el Dyo idela
djente i le dan muncha onor al patron de esta manya ke
por esto mi kerido esta es una de las buenas manyas ke
te puedes apegar kon eya kon ser patron de palavra i no
arepintir de lo ke kitates de la boka:

(El onrar a otros) 1 esto tambyen es una de las
buenas manyas las mas mijores. De-haynu , al ken es
mas grande ke ti sea en anyos, sea en rikeza, sea en
sensyas tyenes ovligo de katarles kavod i azerles raet en
todo modo de koza i si anke sea mas manko ke ti en
todo lo ke dishimos non por esto te aravyes kon eyos ni
mirarlos kon ojo agro, syendo es arovez de la politika i
el kiyamelik . Si non ken kere ke sea, tu deves de darles
onor a kada uno sigun su meresimyento i tus avlas
non sea kon kara agra, otro ke kon boka dulse i kara
riente. Ikon esto entras en grasyas en ojos de todo el
mundo:

(Kontentes ) La kontentes ke oyes dizir es una
koza ke non basta ke es melizina para el puerpo,
tambyen lo onra asu patron. De-haynu kozas de komer
i bever i vistir kale ke te kontentes i ke des las

grasyas al Dyo baruh hu ke te enprezento este karar i
roga a ke non te lo tome afillu esto. Por ke siguro ya ves
komo ay mas mankos i mas proves ke ti. Itodo ken
tyene esta manya non trava zaamet en este mundo. Ke
non va detras de las demazias. Por ke ay muncha djente
en este mundo ke meten sus almas en sakkana para
ganar i gastar mas de sus menesteres ke esto les vyene de
tener meoyo vazio i non kontentarse kon lo ke le dyo el
Shem yitbarah. Ma tu, mi kerido, non seas uno de eyos
para ke la vida ke te enprezento el Dyo Alto la bivas
kon repozo 1 guadrarte de azer taadjis a la djente por
demazias. Ma kon todo te dire ke en unos echos hayirlis
para ti, ay para ti (a) i para otros kale ke penes i ke
lazdres. I tambyen te digo mi ermano ke bushkes de
meldar i eskrivir i anbezarte maarfetes i
kumplimyentos i kon esto ganaras ke te mantyenes toda
tu vida sin apreto.

(La piadad ) es una manya ke tanto a la ley i
tanto al meoyo es un dever de tenerla. De-haynu
adjidearse i azer piadad a la djente ke pertenese. I
ayudarle en lo ke te vyene de la mano a la persona ke le
bushko de el alguna piadad. Sea kon sus groshes sea kon
su pena o kon su avla. Por ke te se topen amigos
vedraderos en ora de

tu apreto has ve-shalom por ke nunka toparas persona
ke non travo algo de apreto en su vida i kuando el non
se apiada de la djente, ni a ¢l lo apiadan en dinguna ora.
Ke por esto afillu las kreaturas ke si vyeron alguno ke se
va kayer i se topa allado kale ke lo detenga de kayer en
la manera mas posivle. I toda ora ke se le demanda de
el algun provecho o ayuda es menester kon muncho
guste korrer 1 azerlo.

(La sanedad del puerpo) El ben adam kale ke
guadre su puerpo de todo modo de koza danyoza. Por ke
kale saver ke de todo lo ke enprezento el Dyo en este
mundo kon sus piadades, non ay mas valutoza i kerida
koza komo la sanedad del puerpo. Ke si has ve-shalom
el puerpo esta hazimyento has ve-shalom prima de
todo non puede servir al Dyo sigun el dever del esklavo.
I mas, ke nada de bueno de este mundo non le
aprovecha para el. I los echos suyos non los puede mirar
sigun el menester. I de verse en akel estado, dezea la
muerte. Ke por esto el ben adam kale ke se guadre el
karar ke puede de las kozas ke son kavza de hazinarlo .
Tu, mi kerido, aze dikkat en esto i oye el konsejo ke te
daran tus amigos karonales i echate en manos del Dyo
rogandole ke el te guadre de todo modo de mal, amen .
Las kozas ke kavzan hazinuras

son muy diferentes ke para saverlas kale meldar un
poko de anatomia. En muestro livro non puedemos
alargar en esta sensya syendo non vinimos para €sto.
Ma puedemos deklarar algo de koza enportante. Kale
saver ke el ben adam tyene un estomago el kual es la
kaldera ande abasha la komida toda 1o ke kome i beve
ke en dito lugar koze de muevo todo lo ke entra, i el es
lastiko kuanto mas va enkashando mas se va auflandose
kon la natura ke tyene de fregarse dezaze a 1o ke ay
adyentro i se desparte a kada myembro su porsyon i el
resto lo guadra al lugar de suzyedad. I kuanto lo inche
mas de lo ke reyeva de-haynu ke estando arto va
komyendo mas, se aufla en kantidad ke non puede
menearse ¢l estomago i la komida non se espide al punto
se muere. I mas ke tyenpo ke va komyendo frutas komo
la regla de la nasyon muestra ke despues de komer uzan
a traer frutas munchas i de munchos modos i por
kontentar a las kriaturas les dan de todas las sortes sea
por ke non yore sea por azerle el guste la kriatura las
kome i va bevyendo agua enriva de akeo todo, akel
estomago tan flako de kriatura siguro ke se bozdea o le
trae alguna hazinura. Ke por esto kale azer muncho
dikkat los grandes komo los chikos a non

artarsen mas del menester i non komer munchas frutas
mas i mas de las hames sea ke su padre las trusho por
trufanda sea ke las kreaturas arankan de los arvoles. I
tambyen kuando las kriaturas estan sudadas o kansadas
de korrer o de djugar non yelarsen ni bever agua yelada
enriva. I non komer dondurma en ora de su ambre. I
non kaminar ni estar en los soles del enverano, estas
son las kozas ke kavzan hazinura akorruto. Persona ke
se apiada de si 1 kere estar sano es menester de guadrarse
de estas kozas i €l Dyo lo guadra de todo mal.

(La onestedad ) 1 esto tambyen es muy
menestero(v)za koza. De-haynu tu konushear ke sea
kon djente buena i alesharte ni menos de avlar kon
djente ke non son de buenas manyas, por ke en la natura
del ben adam es ke kon la djente ke konushea se

enbeza djusto akeas manyas. I si esta persona es una de

las negras de suyo sale ke itu te enbezas todo lo negro de
akel. Inada non te aprovecha la pena del meldar i del
eskrivir i tanto ke penaron tu djente de azerte terbiet i
puedes salir de tu kavesa has ve-shalom.

(La premura) Esta manya de ser premurozo en
toda koza es negro. I tambyen a la ley i al meoyo afuera
de las kozas ke meresen azer





